
Op reis deur Handelinge 
 

Alles begin by God 

Handelinge 1:1-14; 2:1-13 

 

Handelinge 1:4-11 

4Terwyl Hy 'n keer saam met hulle aan tafel was, het Hy hulle beveel: “Moenie van Jerusalem af 

weggaan nie, maar bly wag op die gawe wat die Vader belowe het, soos julle van My gehoor 

het. 5Johannes het wel met water gedoop, maar julle sal binne 'n paar dae met die Heilige Gees 

gedoop word.” 

6Toe hulle 'n keer weer bymekaar was, het hulle vir Jesus gevra: “Here, is dit nou die tyd dat U 

die koninkryk vir Israel weer gaan oprig?” 

7Hy het hulle geantwoord: “Dit is nie vir julle om die tyd en omstandigheid te weet wat die 

Vader in sy eie mag bepaal het nie. 8Maar julle sal krag ontvang wanneer die Heilige Gees oor 

julle kom, en julle sal my getuies wees in Jerusalem sowel as in die hele Judea en in Samaria en 

tot in die uithoeke van die wêreld.” 

9Nadat Hy dit gesê het, is Hy opgeneem terwyl hulle dit sien, en 'n wolk het Hom weggeneem, 

sodat hulle Hom nie langer kon sien nie. 10Terwyl Hy weggaan en hulle nog stip na die hemel 

kyk, het daar skielik twee mans in wit klere by hulle gestaan. 11Dié sê toe vir hulle: “Galileërs, 

waarom staan julle so na die hemel en kyk? Hierdie Jesus wat van julle af na die hemel toe 

opgeneem is, sal net so terugkom soos julle Hom na die hemel toe sien opgaan het.” 

 

************************ 

 

Jesus het nie dadelik na sy opwekking uit die dood na die hemel opgevaar nie. Dit het eers 40 

dae later gebeur. Hoekom, dink jy was dit so? Wat het alles in daardie tyd gebeur? 

 

Kom ons lees weer Hand 1:6-8 en daarmee saam Matt 28:16-20. Watter soort mense was by 

Jesus se hemelvaart teenwoordig? Hoeveel, dink jy, het hulle op daardie stadium van God se 

verlossingsplan met die mens verstaan? 

 

Die “koninkryk van God” is daar waar God as Koning erken en geëer word. Wanneer Jesus met 

sy volgelinge oor God se koninkryk praat, dink hulle egter dat die koninkryk van Israel groot  

genoeg is. (Hand 1:6 “Toe hulle ‘n keer weer bymekaar was, het hulle vir Jesus gevra: ‘Here, is 

dit nou die tyd dat U die koninkryk vir Israel weer gaan oprig?”)  Op watter maniere dink ons 

vandag nog te eng oor God se koninkryk en sy kerk en hierdie gemeente? 

 

In Hand 1:8 sê Jesus vir sy volgelinge: “… en julle sal My getuies wees…”   

Wat is ‘n getuie? 

Wat sou die inhoud van hulle getuienis wees? 

En ons s’n vandag? 

 

 

 

 



Watter toerusting belowe Jesus hulle, sodat hulle vir Hom getuies kan wees?  Kyk na vers 3 en 8. 

 

Watter toerusting het ons vandag? Watter leemtes is daar in jou toerusting as getuie van Jesus en 

hoe kan dit reggestel word? 

 

Jesus se volgelinge moes in Jerusalem bly en wag op die gawe van die Heilige Gees.  

Hoekom het hulle hierdie gawe nodig gehad? 

Is die Heilige Gees vandag in jou lewe en in die lewe van die gemeente aan die werk? Indien 

wel, hoe is Hy werksaam? 

 

Op Pinksterdag het die Gees sigbaar en hoorbaar van die gelowiges besit geneem. Dit was vir 

almal teenwoordig duidelik sigbaar (Hand 2:2-4). 

Hoe sigbaar is die werk van die Heilige Gees in jou lewe? 

En in hierdie groep s’n? 

En in die gemeente s’n? 

 

Wat gebeur as die Heilige Gees met ‘n mens besig is? Deel met mekaar van julle 

geloofservarings ten opsigte van die werk van die Gees in jou lewe.  

 

Die Heilige Gees is die krag van elke Christen se nuwe lewe as kind van God. Deur die Gees 

word elke gelowige in staat gestel om as kind van God al hoe meer soos Christus te word (2 Kor 

3:18). 

 

Hoe kan jy in hierdie week ‘n getuie vir Jesus wees? Hoe kan hierdie groep ‘n getuie vir Jesus 

wees? Noem praktiese maniere waarop ons as groep ons getuienistaak kan uitvoer. 


